
D'Stanser Meitschi 

 
 
Wenn d Stanser Meitschi z Chile gend, so luegid s fromm vorabbe. 
Wenn s ufem Platz jung Buebe gsehnd, fand s heimlich afa gnabbe. 
Rächts ä Blick und lings ä Zwick, 
ganz heimlich tiend si lache. 
Nur wenn de Buebe de Platz verstend 
und d Meitschi nid verbiiga lend, 
was wend de Meitschi mache. 
 
Wenn d Stanser Meitschi z Chilbi gend, land s d Fremmigkeit drheime. 
Wenn d Eltere nid mid nä wend, so gand si halt im Gheime. 
Uis und druis zum Huisli uis, 
mit allne scheene Sache. 
Nur wenn de Buebe d Strass verstend 
und d Meitschi nid verbiiga lend, 
was wend de Meitschi mache. 
 
Wenn d Stanser Meitschi chilte wend, land s d Vorhäng scheen drihinne. 



As d Buebe, wo go tanze wend, gsehnd ihres Liechtli brinne. 
Roote Wii und wiisse Wi, 
s isch ai no ebbis z bache. 
Nur wenn de Buebe verbiigah tend 
und d Meitschi de la warte lend, 
was wend de Meitschi mache. 

